
Brihaspatikritam 1 Shiva Stotram

બૃહસ્પતિકૃતં ૧ શિવસ્તોત્રમ્

બૃહસ્પતિરુવાચ ।
સૂક્ષ્મં પરં જો(જ્યો)તિરનન્તરૂપમોઙ્કારમાત્રં પ્રકૃતેઃ પરં યત્ ।
ચિદ્રૂપમાનન્દમયં સમસ્તમેવં વદન્તીશ મુમુક્ષવસ્ત્વામ્॥ ૭૪॥
આરાધયન્ત્યત્ર ભવન્તમીશં મહામખૈઃ પઞ્ચભિરપ્યકામાઃ ।
સંસારસિન્ધોઃ પરમાપ્તકામા વિશન્તિ દિવ્યં ભુવનં વપુસ્તે॥ ૭૫॥
સર્વેષુ સત્ત્વેષુ સમત્વબુદ્ધ્યા સંવીક્ષ્ય ષટ્સૂર્મિષુ   શાન્તભાવાઃ ।
જ્ઞાનેન તે કર્મફલાનિ હિત્વા ધ્યાનેન તે ત્વાં પ્રવિશન્તિ શમ્ભો॥ ૭૬॥
ન જાતિ ધર્માણિ ન વેદશાસ્ત્રં ન ધ્યાનયોગો ન સમાધિધર્મઃ ।
રુદ્રં શિવં શઙ્કરં શાન્તચિત્તં ભક્ત્યા દેવં સોમમહં નમસ્યે॥ ૭૭॥
મૂર્ખોઽપિ શમ્ભો તવ પાદભક્ત્યા સમાપ્નુયાન્મુક્તિમયીં  તનું તે ।
જ્ઞાનેષુ યજ્ઞેષુ તપઃસુ ચૈવ ધ્યાનેષુ હોમેષુ મહાફલેષુ॥ ૭૮॥
સમ્પન્નમેતત્ફલમુત્તમં યત્સોમેશ્વરે ભક્તિરહર્નિશં   યત્ ।
સ્વર્ગસ્ય જીવસ્ય સદા પ્રિયસ્ય ફલસ્ય દૃષ્ટસ્ય તથા શ્રુતસ્ય॥ ૭૯॥
સ્વર્ગસ્ય મોક્ષસ્ય જગન્નિવાસ સોપાનપઙ્ક્તિસ્તવ  ભક્તિરેષા ।
ત્વત્પાદસમ્પ્રાપ્તિફલાપ્તયે તુ સોપાનપઙ્ક્તિં   ન વદન્તિ ધીરાઃ॥ ૮૦॥
તસ્માદ્દયાલો મમ ભક્તિરસ્તુ નૈવાસ્ત્યુપાયસ્તવ રૂપસેવા ।
આત્મીયમાલોક્ય મહત્ત્વમીશ પાપેષુ ચાસ્માસુ કુરુ પ્રસાદમ્॥ ૮૧॥
સ્થૂલં ચ સૂક્ષ્મં ત્વમનાદિ નિત્યં પિતા ચ માતા યદસચ્ચ સચ્ચ ।
એવં સ્તુતો યઃ શ્રુતિભિઃ પુરાણૈર્નમામિ સોમેશ્વરમીશિતારમ્॥ ૮૨॥
ઇતિ બ્રહ્મપુરાણે દ્વાવિંશાધિકશતતમાધ્યાયાન્તર્ગતં 

બૃહસ્પતિકૃતં શિવસ્તોત્રં સમાપ્તમ્ ।
બ્રહ્મપુરાણ । અધ્યાય ૧૨૨/૭૪-૮૨॥

